
Magna dis immortalibus habenda est gratia, quod hanc tam  taetram, tam horribilem tamque infestam rei publicae pestem totiens iam effugimus.

Quamdiu mihi consuli designato, Catilina, insidiatus es, non publico me praesidio, sed privata diligentia defendi.

Cum proximis comitiis consularibus me consulem et competitores tuos interficere voluisti, compressi conatus tuos nefarios amicorum praesidio et copiis nullo tumultu publice concitato.

Nunc iam aperte rem publicam universam petis.

Quare faciam id, quod est ad communem salutem utilius.

Si te interfici iussero, residebit in re publica reliqua coniuratorum manus; sin tu exieris, exhaurietur ex urbe tuorum comitum perniciosa sentina rei publicae.

 Num dubitas me imperante facere, quod iam tua sponte faciebas?

Exire ex urbe iubet consul hostem.

